
ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ ᓴᐳᒻᒥᓂᕋᕐᑐᖅ ᐃᓄᑦᔪᐊᒥᐅᓂᒃ, ᓄᓇᓕᓕᒫᑎᒍᓪᓗ 

ᐱᓗᑲᓐᓂᐅᖃᑦᑕᑐᓄᑦ ᐃᑲᔪᕐᑕᐅᒍᑎᖃᕈᒪᑦᓱᓂ 

 
ᑰᒃᔪᐊᖅ, ᑯᐯᒃ, ᑏᓯᒻᐱᕆ 23, 2025 — ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ ᓴᐳᒻᒥᕗᖅ ᐃᓄᑦᔪᐊᒥᐅᓂᒃ, ᑕᒡᒐᓂ ᐊᕐᕌᒍᒥ 

ᑐᖓᓕᕆᓕᕐᑕᖓᓂᒃ ᐱᓂᕐᓗᒪᕆᓐᓂᖃᕐᑎᓗᒍ ᐳᓖᓰᑦ ᓵᖕᖓᓯᑎᓪᓗᒋᑦ. 

 

ᐅᓪᓛᑯᑦ ᐊᓪᓕᖏᓱᖓᕐᑐᓂ, ᑏᓯᒻᐱᕆ 20-ᒥ, ᓄᓇᕕᐅᑉ ᐳᓖᓯᖏᑦ ᐅᖄᓚᕕᐅᓚᐅᔪᑦ ᐃᓄᑦᔪᐊᒥᐅᒧᑦ ᐊᑦᑕᓇᕐᑐᒦᓐᓂᕋᕐᑐᒧᑦ 

ᐃᓚᒌᖑᑦᓱᑎᒃ ᐊᖑᑎᒥᒃ ᐋᖓᔮᓐᓂᕃᑦᓱᓂ. 

 

ᐅᐸᐅᑎᒐᒥᒃ ᐊᓂᕐᕋᖓᓄᑦ, ᓄᓇᕕᐅᑉ ᐳᓖᓯᖏᑦ ᓵᖕᖓᔭᐅᓯᔪᕕᓃᑦ ᖁᑭᐅᓯᔭᕐᑐᒧᑦ. ᖁᑭᐊᒍᑎᓯᔪᕕᓃᑦ ᐊᖑᑎ ᐱᐊᕋᕐᓗ 

ᖁᑭᕐᑕᐅᑎᓪᓗᒋᒃ, ᐊᓂᕐᕋᒥᓃᑦᑑᒃ. ᑖᒃᑯᐊ ᖁᑭᕐᑕᐅᔫᒃ ᑲᒪᒋᔭᐅᑦᓴᐅᑎᒋᔪᕕᓃᒃ, ᐊᐅᓪᓚᐅᔭᐅᓯᒪᓕᕐᑑᒃ ᐋᓐᓂᐊᕕᒻᒧᑦ 

ᒪᓐᑐᕆᐊᓪᒥ, ᐋᓐᓂᒪᕆᑦᓯᒪᒐᓗᐊᕐᓱᑎᒃ ᓱᒃᑯᐸᓪᓕᐊᑐᐃᓐᓇᖏᑦᑑᒃ. 

 

ᖃᐅᔨᓴᕐᑏᑦ ᐃᒻᒥᒎᕐᑐᑦ ᖃᐅᔨᓴᕐᑎᓂᒃ ᐃᓄᑦᔪᐊᓕᐊᕐᑎᓯᓚᐅᔪᑦ ᖃᐅᔨᓴᕆᐊᕐᑐᓯᑦᓱᑎᒃ ᖃᓄᐃᓘᕐᑐᖃᕐᓂᒪᖔᑦ ᐳᓖᓯᓂᒃ. 

ᑯᐯᒃᑯᓗ ᐳᓖᓯᖏᑦ ᖃᐅᔨᓴᖃᑎᐅᒻᒥᓱᑎᒃ ᓱᓇᓂᒃ ᐱᑦᔪᑎᖃᕐᓱᓂ ᖁᑭᐅᓯᔭᕐᓂᒪᖔᑦ ᐊᖑᑎ. ᑲᑎᕕᒃ ᓄᓇᓕᓕᒫᑦ 

ᑲᕙᒪᖓᑦ ᐊᐅᓚᑦᓯᔨᐅᒻᒪᑦ ᓄᓇᕕᐅᑉ ᐳᓖᓯᖏᓐᓂᒃ, ᐱᓇᓱᐊᖃᑎᐅᑦᓯᐊᑐᑦ ᑐᑭᓯᒪᒍᑎᑦᓴᓕᒫᓂᓪᓗ ᑐᓂᔨᖃᑦᑕᓱᑎᒃ 

ᑕᒪᒋᓐᓄᑦ ᖃᐅᔨᓴᕐᑑᓄᑦ. 

 

ᑕᒪᓐᓇ ᐊᑑᑎᓚᐅᔪᑎᓪᓗᒍᓂᑦ, ᓄᓇᕕᐅᑉ ᐳᓖᓯᖏᑦᑕ ᐊᖓᔪᕐᖄᖓ ᔮᓐ-ᕙᕌᓐᓱᐊ ᐱᐊᕐᓃ ᐃᓄᑦᔪᐊᓕᐊᓚᐅᔪᖅ 

ᑲᑎᓯᒋᐊᕐᑐᓱᓂ ᓄᓇᓕᐅᑉ ᓯᕗᓕᕐᑎᖏᓐᓂᒃ, ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᐊᖓᔪᕐᖄᖓ ᒫᑭ ᐃᒪᕐᓚᒃ 

ᐅᖄᖄᑎᖃᓚᐅᕐᒥᔪᖅ ᓯᕗᓕᕐᑎᒥᒃ ᐹᐱ ᐃᐳᒥᒃ. ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ ᓄᓇᓕᐅᑉ ᓯᕗᓕᕐᑎᖏᓐᓄᑦ 

ᐱᓇᓱᐊᖃᑎᐅᔪᖅ ᓱᓇᑐᐃᓐᓇᓂᓪᓗ ᑭᖕᖒᒪᒋᔭᖏᓐᓂᒃ ᐱᑦᔪᑎᑦᓴᖃᕐᓂᑯᑦ ᐊᑐᐃᓐᓇᐅᑎᑦᓯᓂᐊᕐᓱᓂ. 

 

ᐅᖃᐅᓯᕆᔭᐅᔪᕕᓃᑦ: 

“ᓄᓇᕕᒻᒥᐅᖑᑦᓱᖓ, ᐅᖄᖃᑎᒌᒍᑎᖃᕆᐊᖃᓕᕐᖁᒍᑦ ᐃᓅᖃᑎᒌᒍᓯᑦᑎᓂᒃ. ᑕᒪᒃᑯᐊ ᐱᕋᔭᒻᒪᕆᓐᓂᐅᖃᑦᑕᑐᑦ 

ᓄᕐᖃᕆᐊᖃᕐᒪᑕ. ᐃᓘᓐᓇᑕ ᓄᕐᖃᑎᑦᓯᒋᐊᖃᕐᖁᒍᑦ ᓄᓇᓕᑦᑎᓂ ᐱᓗᑲᓐᓂᐅᖃᑦᑕᑐᓂᒃ. ᐃᓄᑦᔪᐊᒥ 

ᖁᑭᐅᓯᔭᕐᓂᐅᓚᐅᕐᑐᖅ ᐃᕐᙯᑎᑦᓯᒌᓚᐅᕐᒥᔪᖅ ᐃᓅᓯᕗᑦ ᓄᓇᓕᑦᑎᓂ ᐊᑦᑕᓇᕆᐊᖓᓂᒃ, ᐱᓗᑲᒻᒪᕆᓐᓂᐅᖃᑦᑕᑐᕐᓗ 

ᓵᖕᖓᔭᐅᑦᓴᐅᑎᒋᒋᐊᖃᕐᓂᖓᓂᒃ. ᐃᓄᐃᑦ ᐊᓂᕐᕋᓯᒪᔪᑦ ᑎᕐᓕᓇᕐᑐᓯᐊᒦᒋᐊᖃᕐᒪᑕ ᖁᐊᕐᓵᖓᒍᓐᓀᓗᑎᒃ. ᑲᑎᕕᒃ 

ᓄᓇᓕᓕᒫᑦ ᑲᕙᒪᖓᑦ ᐅᓪᓗᒥ ᐱᓂᐊᕐᓂᕋᐅᑎᒥᓂᒃ ᓄᑕᐅᓯᓖᒋᐊᓪᓚᑐᖅ ᒪᑭᕝᕕᒥᒃ ᐱᓇᓱᐊᖃᑎᖃᓛᕐᓗᓂ ᓄᓇᕕᒻᒥ 

ᐃᓄᓕᒫᑦ ᐊᑦᑕᓇᕐᑐᒦᑦᑌᓕᒋᐊᖃᕐᓂᖓᓄᑦ ᑲᑎᖕᖓᔨᑎᒍᑦ ᐊᓯᖏᓐᓂᓗ ᑎᒥᐅᔪᓂᒃ ᓄᓇᓕᓕᒫᑎᒍᑦ 

ᐱᓇᓱᐊᖃᑎᖃᕐᓂᒥᒍᑦ ᓄᓇᓕᓐᓂ ᐱᓗᑲᓐᓂᐅᖃᑦᑕᑐᑦ ᓄᕐᖃᔫᒥᖁᓪᓗᒍ.” 

̶ ᒫᑭ ᐃᒪᕐᓚᒃ, ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᐊᖓᔪᕐᖄᖓ 

 

“ᑲᑎᖕᖓᔨᓂᒃ ᑭᒡᒐᑐᕐᓱᖓ, ᐃᓚᒌᓐᓂᒃ ᓴᐳᒻᒥᓂᐊᕐᓂᕋᕐᐳᒍᑦ. ᓄᓇᓕᑦᑎᓂ ᐃᑲᔪᕐᑕᐅᒋᐊᓕᓐᓄᑦ ᐊᑐᐃᓐᓇᐅᕗᒍᑦ. 

ᓇᑯᕐᒦᐳᒍᑦ ᑲᑎᖕᖓᔩᓪᓗ ᓄᓇᓕᕗᓪᓗ ᓴᐳᒻᒥᔭᐅᓂᑦᑎᓂᒃ ᐳᓖᓰ ᐊᖓᔪᕐᖄᕆᓚᐅᕐᑐᑕᖓᓄᑦ ᐱᐊᕐᓂᐊᒧᑦ.” 

̶ ᐹᐱ ᐃᐳ, ᐃᓄᑦᔪᐊᒥ ᓯᕗᓕᕐᑎ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ ᐃᓄᓕᒫᓄᑦᒃ ᐱᒍᑦᔨᒍᑎᓂᒃ ᐱᒍᑦᔨᒍᑎᖃᓲᖑᕗᖅ ᓄᓇᕕᒻᒥᐅᓄᑦ ᔦᒥᓯ ᐯᑉ ᑯᐯᓪᓗ 

ᑕᕐᕋᖓᑕ ᐊᖏᖃᑎᒌᒍᑎᐅᓚᐅᕐᓯᒪᒻᒪᓂᑦ (1975). ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ ᐊᐅᓚᑕᐅᔪᖅ 17-ᓄᑦ 

ᑲᑎᖕᖓᔨᓄᑦ ᓂᕈᐊᕐᑕᐅᓯᒪᔪᓄᑦ ᓄᓇᓕᓐᓂᑦ 14-ᓂᑦ ᓄᓇᕕᒻᒥ, ᐊᖓᔪᕐᖄᖃᕐᓱᑎᒃ, ᐊᖓᔪᕐᖄᓗ ᑐᖓᓕᖓᓂᒃ 

ᓂᕈᐊᕐᑕᐅᓯᒪᔫᓐᓂᒃ, ᐃᓚᖃᕐᒥᓱᑎᒃ ᓯᕗᓕᕐᑎᖓᓂ ᓇᔅᑲᐲᑦ ᑳᒍᐊᒍᐊᑦᓯᑲᒫᒃᒥᐅᑦ. 

 

ᖃᐅᔨᒋᐊᕐᕕᐅᒍᓐᓇᑐᖅ: ᑎᐊᓂᔅ ᐋᐸᑦ, APR / ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᑐᓴᕈᑎᓕᕆᔨᖏᑦ / ᐅᖄᓚᐅᑎᖓ: 

514-795-5196 / media@krg.ca 

